
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

করবী



সুপ্ত গন্ধ, গুপ্ত বর্ণ তোমার, করবি!

শক্তি-বীজ-মন্ত্র আমি দিয়া তব কানে,

সৌরভ জাগাতে চাহি প্রণয়ের টানে,

গৌরবে তোমায় করি ফুলের ভারবি!


তরুণ অরুণ রাগে রঞ্জিত ভৈরবী,

জীবনের পূর্ব্বরাগ আছে তার গানে।

সেই রাগ পূর্ণ হয় সারঙ্গের তানে,

আলিঙ্গন করে যবে মধ্যাহ্নের রবি॥


পূর্ণস্নেহে জ্বলে যবে জীবনের শিখা,

গাঢ় হ’য়ে ওঠে তবে, ছিল যাহা ফিকা॥


কত বর্ণ, কত গন্ধ অন্তঃপুরবাসী,

সুষুপ্ত রয়েছে আজি কুসুম-শয়নে।

জাগাতে তাদের নিত্য আমি ভালবাসি,

তন্দ্রাসুখে আছে যারা মুদিয়া নয়নে॥

